
SKÝRSLA FERÐA- OG UMHVERFISNEFNDAR
Með nefndinni störfuðu 18 fulltrúar. Formaður nefndarinnar  er Vilhjálmur Ólafsson.
Fyrir nefndinni lá þingskjal nr. 2 (sem var sett saman við þingskjal nr.37), nr. 18, nr. 35, nr. 36, nr. 37 og nr. 38.
Farið var yfir tillögurnar og þetta eru niðurstöðurnar:
Þingskjal nr. 2. Var sett saman við þingskjal nr. 37, sjá þingskjal nr.37a.

Þingskjal nr. 18. Leggur til breytingartillögu:
Breytingartillaga sem verður þingskjal 18a:

Tillaga: 

57. Landsþing LH haldið á Akureyri 22. og 23. október 2010 beinir því til viðkomandi stjórnvalda að herða eftirlit með umferð vélknúinna ökutækja á skilgreindum reiðleiðum.

Greinargerð:

Staðan nú er með öllu óviðunandi, þar sem umræddum ökutækjum er í raun beint inn á reiðvegi þar sem þeim er óheimill akstur á akvegum.

Erfitt er að draga til ábyrgðar ökumann ef viðkomandi veldur slysi þar sem ökutækið er í mörgum tilfellum óskráð og þar af leiðandi ótryggt. Stemma þarf stigu við ónæði, slysahættu og skemmdum sem ökutæki valda á reiðstígum.

Þingskjal nr. 35. Leggur til breytingartillögu:
Breytingartillaga sem verður þingskjal 35a:

Ályktun:

57. landsþing Landssambands hestamannafélaga haldið á Akureyri 22. og 23 október 2010 samþykkir að beina því til Sambands Íslenskra sveitarfélaga og Skipulagsstofnunar að tryggja að samræmis gæti í skráningu reiðleiða í svæðis- og aðalskipulagi sveitarfélaga.

Greinargerð:

Við skráningu reiðleiða í Kortasjá hefur borið nokkuð á því að reiðleiðir úr einu sveitarfélagi séu skilgreindar sem göngustígar í því næsta.

Þingskjal nr. 36. Leggur til breytingartillögu:
Breytingartillaga sem verður þingskjal 36a:
Ályktun:

57. landsþing Landssambands hestamannafélaga haldið á Akureyri 22. og 23 október 2010 samþykkir að beina því til Umhverfisráðuneytis, útgefenda landakorta og stafrænna kortagrunna að tryggja að kortaútgáfan sé með þeim hætti að skilgreindar reiðleiðir séu ekki sýndar sem akstursslóðar á landakortum.
Greinargerð:

Það er óásættanlegt með öllu að í nýjum útgáfum landakorta, s.s. nýrri útgáfu Máls og Menningar 1:100.000 og á GPS kortum sé talsvert um að skilgreindar reiðleiðir eru sýndar sem akstursslóðar.

Að sögn þá helgast þetta líklega af því að mótorhjól eða önnur vélknúin ökutæki eru að keyra þessar reiðleiðir sem þeir GPS  mæla og senda á kortaútgáfurnar, sem kanna málið ekki frekar.
Þingskjal nr. 37. Leggur til breytingartillögu:
Breytingartillaga sem verður þingskjal 37a:

Tillaga

57. Landsþing LH haldið á Akureyri 22. og 23.október 2010 mótmælir því harðlega að umferð hesta innan þjóðgarða og verndarsvæða sé skert, og skorar á Umhverfisráðherra að hefta ekki eða loka á hestaferðamennsku á gömlum reið- og þjóðleiðum. Hvort heldur sé um að ræða þjóðgarða eða önnur verndarsvæði. Besta leiðin til að viðhalda gömlum þjóðleiðum er hæfileg notkun þeirra.
Greinargerð:

Það er með öllu ólíðandi að láta hestaferðamennsku líða fyrir yfirgang og landspjöll sem aðrir útivistahópar hafa í frammi.

Landssamband hestamannafélaga bendir á að hestamenn eru unnendur íslenskrar náttúru og til í að víkja með sína umferð misbjóði hún náttúrulegri flóru landsins með þeirri umferð sem ástundunin í dag hefur í för með sér. Hestamenn hafa t.d. vikið frá Búrfellsgjá, Arnarfellsmúla og Þjófadölum með sína umferð, svo dæmi séu nefnd. En hestamenn gera þó kröfur um aðgang að útivistarsvæðum.

Landssamband hestamannafélaga vekur athygli á að hestamenn hafi ávallt lagt áherslu á góða umgengni við náttúru landsins. Reynslan sýnir að hestar og hestamenn hafa í áranna rás búið í góðri sambúð við náttúruna. Hestamenn vara hins vegar við viðhorfum sem vilja takmarka aðgang hestamanna að mikilvægum ferðamannastöðum og helstu náttúruperlum. Verði slík viðhorf ráðandi mun það leiða til takmarkaðra möguleika almennings til þess að njóta íslenskrar náttúru. Um leið mun það setja því fólki og þeim fyrirtækjum sem stunda skipulagðar hestaferðir um landið, jafnt fyrir útlendinga sem íslendinga, miklar takmarkanir á sinni starfssemi með ófyrirsjáanlegum afleiðingum fyrir ferðaþjónustuna í landinu. Það er engum betur ljóst en þessum aðilum hversu mikilvægt það er að umgangast náttúruna af nærgætni og virðingu.


Þingskjal nr. 38. Leggur til breytingartillögu:
Breytingartillaga sem verður þingskjal 38a:

Ályktun:
57. landsþing Landssambands hestamannafélaga haldið á Akureyri 22. og 23. október 2010 samþykkir að beina því til Umhverfisráðherra, Sambands Íslenskra sveitarfélaga og Skipulagsstofnunar að tryggja að farið sé eftir Skipulagsreglugerð við gerð aðal- og deiliskipulagstillagna sveitarfélaga.
Greinargerð:

Mörg sveitarfélög hafa kynnt aðalskipulagstillögur sínar á síðustu misserum, mjög er mismunandi hvernig einstök sveitarfélög kynna reiðstíga og  reiðleiðir á skipulagi sínu. Sum  sveitarfélög gera þessum málaflokki góð skil, en önnur miður.

Í Skipulagsreglugerð Nr. 400/1998, Skipulagsstofnun, júlí 1998, segir ma:

Á sveitarfélagsuppdrætti aðalskipulags skal gera grein fyrir þjóðvegum og almennum vegum. Einnig skal gera grein fyrir gömlum þjóðbrautum og göngu-, hjólreiða- eða reiðstígum, þegar til staðar eða fyrirhuguðum.

Við deiliskipulag svæða í þéttbýli skal gera grein fyrir fyrirkomulagi göngu-, hjólreiða- og reiðstíga.

Við deiliskipulag svæða utan þéttbýlis skal gera grein fyrir vegflokkum og fyrirkomulagi stíga. 

